
PROGRAM CEPA DAN PENGHIJAUAN MALAYSIA SEMARAKAN TAHUN
MELAWAT MALAYSIA 2026 DI TAMAN EKO RIMBA KUALA LUMPUR

Kuala Lumpur | 5 September 2026 – Jabatan Perhutanan Semenanjung
Malaysia (JPSM) dengan kerjasama Jabatan Perhutanan Wilayah
Persekutuan (JPWP) menganjurkan Program CEPA dan Penghijauan
Malaysia Sempena Tahun Melawat Malaysia 2026 pada 4 hingga 6
September 2026 di Taman Eko Rimba Kuala Lumpur (TERKL), Hutan Simpan
Bukit Nanas dan Hutan Simpan Sungai Besi.

Program berkonsepkan karnival ini bertujuan menyokong agenda
Penghijauan Malaysia, meningkatkan kesedaran masyarakat mengenai
kepentingan pemeliharaan dan pemuliharaan kawasan hutan secara lestari
serta mempromosikan TERKL sebagai destinasi ekopelancongan, pendidikan
alam dan rekreasi berasaskan hutan bandar sempena Tahun Melawat
Malaysia 2026.

Sebanyak 13 pengisian disediakan sepanjang program, merangkumi aktiviti
rekreasi, pendidikan alam sekitar, penghijauan dan penglibatan komuniti.
Antaranya ialah acara larian FCC Nadi Hijau, Santai Selebriti, demonstrasi
dan semaian anak benih, edaran anak pokok percuma, demonstrasi pasukan
pemanjat pokok dan perolehan biji benih, program penanaman pokok, bicara
alam, poket busking lestari, pertandingan fotografi “Lensa Hijau”, jualan
kraftangan serta makanan dan minuman, pameran dan pertandingan
orienteering lestari.

TERKL yang terletak di Hutan Simpan Bukit Nanas mempunyai keluasan 9.37
9.417 hektar dan merupakan antara kawasan hutan tertua di Semenanjung
Malaysia. Kawasan ini merupakan Hutan Simpanan Kekal (HSK) di bawah
Jabatan Perhutanan Semenanjung Malaysia dan ditadbir urus oleh JPWP.
Kawasan ini memainkan peranan sebagai kawasan pendidikan alam semula
jadi kepada pengunjung, selaras dengan kelas fungsinya sebagai Hutan Lipur,
Hutan Penyelidikan dan Hutan Pembelajaran.



TERKL turut telah menerima pengiktirafan Malaysia Tourism Quality
Assurance (MyTQA) Gold Award daripada Kementerian Pelancongan, Seni
dan Budaya (MOTAC) bagi kategori Pelancongan Alam Semula Jadi,
Kembara dan Ekopelancongan. Pengiktirafan ini diberikan hasil penilaian
merangkumi aspek promosi, pengalaman pengunjung, kemudahan,
perkhidmatan, keselamatan dan kelestarian, sekali gus membuktikan TERKL
mencapai markah penilaian yang cemerlang serta memenuhi piawaian
industri yang tinggi. Untuk jangka masa panjang, JPWP berhasrat untuk terus
memperkasakan TERKL sebagai destinasi ekopelancongan hutan bandar
yang berkualiti, lestari dan berdaya saing.

Bersempena dengan Program CEPA dan Penghijauan Malaysia sempena
Tahun Melawat Malaysia 2026, JPSM dan JPWP telah mengadakan program
tanam pokok di Hutan Simpan Sungai Besi pada 4 September 2026.
Sebanyak 130 anak pokok daripada spesies Beruas dan Kelat Paya telah
ditanam di hutan simpan tersebut sebagai tanda komitmen berterusan jabatan
dalam melestarikan sumber hutan negara. Pada 6 September 2026, syarikat-
syarikat swasta turut akan menanam 370 anak pokok spesies buah-buahan
nadir di Hutan Simpan Sungai Besi bagi menzahirkan sokongan ke atas
program Penghijauan Malaysia.

Terdahulu, Program CEPA dan Penghijauan Malaysia sempena Tahun
Melawat Malaysia 2026 telah dirasmikan oleh Ketua Pengarah Perhutanan
Semenanjung Malaysia, YBhg. Dato’ Mohd Radhi Chu bin Abdullah dan turut
dihadiri oleh Timbalan Ketua Pengarah Perhutanan (Dasar dan Perancangan),
Yang Berbahagia Dato' Haji Roslan bin Rani dan Pengarah Perhutanan
Wilayah Persekutuan, Encik Azrul Ekhuan bin Eliah dan Pegawai Yang
Menjalankan Tugas-Tugas Ketua Pegawai Eksekutif, Puan Suhaini binti
Haron dari Malaysia Forest Fund.

